
SARRERA

Eskuartean duzu, irakurle, aurtengo lehen ZUTABE aldizkaria, berriro ere lan
mamitsu bezain jakingarriz hornitua.

«Syllabus komunikatiboen diseinua» izenburupean, gaurkotasun handiko arazoa
dugu aztergai «Gai monografikoa» sailean. «Syllabus» izenpean ikastaro bateko
edukien deskripzioa eta irakasterakoan jarraitu behar duten ordena adierazten da.
Monografian ohizko hizkuntz programen osagaiak eta svllabus komunikatiboarenak
aztertu eta parekatzen dira, bakoitzaren mugak eta ahalmenak azpimarratzen
direlarik. Beharrezkoa genuen gai honetara hurbildu eta ikuspegi orokor bat lortu
ahal izateko Begona Martinezek eskaintzen digun lan bikaina.

«Esperientziak» sailean lau lan biltzen dira. «Sorgin Seinalea» bideoprogramari
irakasle batek atera dion etekina, lehenean; 8. urratsean lexiko «teknikoa» lantzeko
esperientzia, bigarrenean; hurrengoan komunikazioa sortzeko erabil daitekeen ideia
zenbait; eta, azkenean, euskararen ikaskuntzari bultzatu nahian A ereduan eta
irrati-emisorez eginiko esperientzia baten berri ematen zaigu.

«ltzulpenak eta lankidetzak» sailak, berriz, bi itzulpen eta bost lan bilizen ditu.
Lehenengo itzulpenak idaztrebetasunak lantzeko bi teknika eskaintzen dizkigu. Biga-
rrenak ikasketa-programa funtzionalak aplikatzeko orduan kontuan hartu behar
denaz dihardu. Paul Meniss-en lanak bideoz nola baliatu aztertzen du. Bigarrenean
hizkuntz irakaskuntzarekin hain loturik dauden zenbait alde aztertzen dira, hala nola,
hizkuntz programak, metodologia, irakasleen prestakuntza etab. Hirugarrenak ikas-
gaia prestatzerakoan hedapen onuragarri izango bada jarraitu beharko liratekeen
momentuak ditu aztergai. Hurrengoa «Southern California» Unibertsitatetik heldu
zaigu; bertan Jose Ignacio Hualde eklektizismoari kritika zorrotzak egiten dizkio,
irakaskuntzak teoria sendo batean oinarrituta egon beharko lukeela azpimarratuz.
Hualde Krashen-en teoriaren aldeko agertzen da eta euskararen irakaskuntza
Krashen-en norbereganatze teoriaren argitan aztertzen du, euskara-irakasleak ga-
rrantzi handiko betebeharrak dituela esane:z.

Oraingoan ZUTABEk Marcel de Gréve elkarrizketatu du. De Gréve-k ikasleen-
gan motibazioa sortzeko gai izango den irakaskuntza lortu behar dugula dio eta
hizkuntz programak irakasten den hizkuntzari dagokion kultura isladatu behar duela
azpimarratzen du.

Azkenik, «Gure mundutxoa», «lIritziak» eta «Liburuak eta aldizkariak» sailek
osatzen dute alea. Oraingoan ezinezkoa gertatu zaigu liburu eta aldizkari-zerrenda
ematea.

Berandu bada ere, ZUTABEren ale trinko eta eduki handikoa duzu eskuartean,
irakurle.

